
Varðandi: Frumvarp til laga um opinber skjalasöfn, 246. mál

Samtök atvinnulífsins hafa fengið sent til umsagnar frumvarp til laga um opinber skjalasöfn.

Samtök atvinnulífsins hafa áður lagt mat á þá skyldu sem lögð er á lögaðila með 
Upplýsingalögum nr. 140/2012 þar sem samkeppnisstarfsemi er færð undir upplýsingalög og 
áréttar þá sömu skoðun hér að ekki sé rétt að leggja þá skyldu á fyrirtæki í samkeppnisrekstri 
að skila til opinberra skjalasafna gögnum er varða samkeppnishagsmuni. Raunar er af 
skýringum í frumvarpinu ekki skýrt hvað átt er við þegar í fyrsta lagi er sagt í skýringum við 
11. gr. frv að skilaskyldan nái ekki til fyrirtækja sem undanþegin eru 3. mgr. 2. gr 
upplýsingalaga nr. 140/2012 en nokkrum línum síðar tekið fram að þessi undanþága sé felld 
úr gildi. Af lagatextanum sjálfum verður ekki annað ráðið en að engin undanþága sé frá 
skilaskyldu lögaðila í samkeppnisrekstri. Samtök atvinnulífsins gera athugasemd við þetta og 
telja að undanþágan eigi að vera inni og eigi að gilda um alla þá starfsemi sem telst vera í 
samkeppni á markaði en gæti að öðru leyti fallið undir lögin.

Athugasemd Samtaka atvinnulífsins við það ákvæði frumvarps til Upplýsingalaga sem snýr að 
gildissviði gagnvart fyrirtækjum sem eru að hluta til í eigu hins opinbera náði ekki fram að 
ganga og mæla Upplýsingalög nú fyrir um að lögin gildi um fyrirtæki sem eru að 51% hluta í 
eigu hins opinbera. Telja samtökin að það fyrirkomulag hvetji einkaaðila ekki til eignaraðildar 
í slíkum fyrirtækjum vegna þeirra íþyngjandi reglna sem lögin mæla fyrir um. Sömu 
röksemdir eiga við um lög um opinber skjalasöfn og skilaskyldu fyrirtækja til þeirra. Það er 
því ekki atvinnulífinu til framdráttar að skilaskylda sé lögð á fyrirtæki sem eru að 51% hluta til 
í eigu opinberra aðila svo sem mælt er fyrir um í 11. gr. frumvarpsins.

Samkvæmt frumvarpinu er jafnframt gert ráð fyrir skilaskyldu einkaaðila sem hafa með 
höndum stjórnsýslu. Hér er ekki gerður greinarmunur á þeim einkaaðilum sem falið hefur

verið vald til að taka stjórnvaldsákvarðanir og hinna sem sinna verkefnum á grundvelli 
þjónustusamninga.

Af þessu leiðir að öll starfsemi sem fer fram á vegum slíkra þjónustuaðila, m.a. starfsemi sem 
þeim er falið að sinna samkvæmt þjónustusamningi, fellur undir skilaskylda starfsemi. Fjöldi 
slíkra samninga er í gildi við lítil og meðalstór fyrirtæki. Hér er miðað við sömu skilyrði og 
gert er í upplýsingalögum þegar lagt er mat á hverjir falla undir skilyrði laganna. Samtök 
atvinnulífsins telja að með þessu séu lagðar auknar skyldur á fyrirtæki á einkamarkaði og 
ákvæðið geti því verið íþyngjandi. Ennfremur er ekki gerð nægileg grein fyrir því hvaða gögn 
er um að ræða. Mörg þessara fyrirtækja sinna verkefnum skv. þjónustusamningi meðfram 
annarri starfsemi. Nauðsynlegt er að skýrt sé kveðið á um það hvað af þeim gögnum sem til 
verða eigi heima á skjalasöfnum.

Það er einnig ljóst að það getur orðið afar íþyngjandi fyrir fyrirtæki á einkamarkaði að standa 
undir þeim kröfum sem settar eru í frumvarpinu um skjalavörslu og skjalastjórn innan 
fyrirtækisins, sbr. IV kafli frumvarpsins, sem eðli máls samkvæmt eru reglur sem settar eru 
með starfsumhverfi opinberra aðila í huga.

Virðingarfyllst,

Kristín Þóra Harðardóttir hdl.

